
Шыв хĕрринче хăраххăн çарамас.

Вăл вăтанать, пăхмашкăн юрамасть.

Сисетĕн-и, чипер хĕр? Кăкăрна

Чăп! Чуптăвать хĕвеллĕ кăнтăрла,

Вут-хĕм хыпса илет вак хумсене,

Вĕсен тĕрри ӳкет питӳ çине.

Çак илеме сисместĕн пулĕ, тен.

Шута кайса, çӳçне эс çивĕтлен.

Илем хĕнпе килет иккен.

Папка çурмашкăн кун çитсен,

Хаш хашлатать сар вĕрене,

Тăкать куççуль пек сĕткенне.

Кăштах çулçи çунат сарсан,

Чĕтрет ăна тăм хăртасран.

Иртет пĕр кун, иртет эрне,

Карать çĕн чатăр вĕрене.

Илет те çамрăк хĕр санне,

Канма ларать хăй сулхăнне.

Ăна пăхса эс киленен...

Илем хĕнпе килет иккен.

  